
რეზონანსი

ზაზა გაბუნია პრემიერის "დაჰაჰავებასა" და "ლაიკებზე" (რეზონანსი)

ავტ. თამარ შუკვანი

პარლამენტის რეგიონული პოლიტიკისა და თვითმმართველობის კომიტეტის თავმჯდომარე ზაზა გაბუნია "ფეისბუქში" პრემიერ-მინისტრი გიორგი კვირიკაშვილის ერთ-ერთ პოსტთან დაკავშირებით წამოწყებულ აჟიოტაჟს ეხმაურება. მისი თქმით, ის გარემოება, რომ პრემიერის ქართულენოვანი პოსტი დროის მცირე მონაკვეთში ბევრმა უცხოელმა "ფეისბუქ" მომხმარებელმა მოიწონა, პოლიტიკური გარჩევის საკითხი არ არის.
„ფეისბუკ" მეთოდიკით მიდის ბრძოლა და ეს გამოიყენება საზოგადოებრივი აზრის შესაქმნელად. "ფეისბუკ" ენაზე რომ ვთქვა, ე.წ. "დაჰაჰავების" ავტორები არ მგონია, სერიოზულად უყურებდნენ ამ ყველაფერს. ვინ მოიწონებს "ფეისბუკ" პოსტს, ესეც არ მგონია, პოლიტიკურად გარჩევის საკითხი იყოს.“ - აღნიშნა მან. 
მისივე განმარტებით, როდესაც ქვეყნის პოლიტიკური ფიგურა, პრემიერ-მინისტრი განცხადებას აკეთებს და ისეთ სერიოზულ საკითხებზე მიდის მსჯელობა, როგორიც არის პროკურორის შერჩევა, მთელი საზოგადოება  თანამშრომლობისკენ უნდა ისწრაფვოდეს.

რა მოხდება, თუ 10 ივნისამდე სარალიძის მოთხოვნები არ დაკმაყოფილდა (რეზონანსი)

ავტ. თამარ შუკვანი

სტატიაში ნათქვამია, რომ ხორავას ქუჩაზე მოკლული მოზარდის, დავით სარალიძის მამისა და პრემიერ-მინისტრი გიორგი კვირიკაშვილის შეხვედრისას მიღწეული შეთანხმების შესრულებისთვის დათქმული ვადის ამოწურვამდე 3 დღე დარჩა. 
„რეზონანსმა“ ექსპერტებს მიმართა კითხვით, შეძლებს თუ არა ხელისუფლება ამ დროში დავით სარალიძის მკვლელობასა და საქმის მასალების გაყალბებაში ეჭვმიტანილთა გამოვლენას და დაკავებას და რა მოხდება იმ შემთხვევაში, თუ ვერ შეძლებს.

ექსპერტმა ნიკა ჩიტაძემ განაცხადა, რომ 3 დღეში ხელისუფლება ვერ შეძლებს დამნაშავის დაკავებას. მან ასევე აღნიშნა, რომ შესაძლოა, აქციებმა უფრო გამძაფრებული სახე მიიღოს, თუკი  გარკვეული პოლიტიკური პარტიები მათ მომხრეებს მოუწოდებენ გამოსვლისკენ.
"მე ვფიქრობ, პრიორიტეტი აქ არა ვადამდელი საპარლამენტო არჩევნების დანიშვნა, არამედ გამოძიებაა. ეს ყველაფერი ოპოზიციამ უნდა აუხსნას საზოგადოებას. წინააღმდეგ შემთხვევაში, გაჩნდება მოსაზრება, რომ ოპოზიცია თავისი პოლიტიკური საქმისთვის ცდილობდა ვადამდელი საპარლამენტო არჩევნების დანიშვნას.“ - ამბობს რესპონდენტი.

პოლიტოლოგმა ვახტანგ ძაბირაძემ განაცხადა, რომ საზოგადოება აქციების იმაზე დიდ ტალღას არ უნდა ელოდოს, ვიდრე იყო. მისი თქმით, ხალხის ის ნაწილი, რომელიც სარალიძეს სოლიდარობას უცხადებს, მაგრამ "ნაციონალური მოძრაობის" მომხრე არ არის, ამ აქციას არ შეუერთდება.
„10 ივნისს დაგეგმილი აქცია მაინც ჩატარდება, მთავრობა შეძლებს თუ არა შეასრულოს მოთხოვნა. ეს არ იქნება მუდმივი აქცია, მაგრამ ისევ გაჟღერდება მთავრობის გადადგომის მოთხოვნა. იმისთვის, რომ ეს მუდმივი აქცია იყოს, ამის ადამიანური რესურსი მათ არ გააჩნიათ. აქციების უფრო დიდი ტალღა არ იქნება.“ - დასძენს ძაბირაძე. 
ცისკარიშვილი: ყველაზე ადვილად თავში წამოსარტყმელ პირს დასჯიან და ამით დამთავრდება (რეზონანსი)

ავტ. ეკატერინე ბასილაია

ინტერვიუ სოსო ცისკარიშვილთან.

ექსპერტი პოლიტიკურ საკითხებში სოსო ცისკარიშვილი ხორავას ქუჩაზე მომხდარი მკვლელობის საქმესთან დაკავშირებით ქვეყანაში განვითარებულ მოვლენებს აფასებს. ის მიიჩნევს, რომ გენერალური პროკურორი ირაკლი შოთაძე მსხვერპლია, რადგან მას არ ჰქონდა საკუთარი აზრის გატარებისა და სხვებისთვის თავზე მოხვევის საშუალება. რაც შეეხება მის შემცვლელს, ცისკარიშვილი ამბობს: 
„სინამდვილეში, პარლამენტის უმრავლესობის უმრავლესობა და ცალკე აღებული ერთი ქალბატონი მინისტრი მხოლოდ ერთი კაცის მხრიდან შეთავაზების მოლოდინში არიან. ასე რომ, ჩვენ წლების განმავლობაში ვაკვირდებით როგორც წარუმატებელ, ისე წარმატებულ ნაბიჯებს ჩვენი ქვეყნის კადრებთუხუცესის მხრიდან.“

ცისკარიშვილი კომენტარს აკეთებს გავრცელებულ ინფორმაციაზე, რომ შესაძლოა, გენერალური პროკურორობის კანდიდატად კახი კახიშვილი დასახელდეს. მას ეცოდება კახიშვილი ამ თანამდებობისთვის, რადგან დარწმუნებულია, რომ უამრავი ხიფათია მოსალოდნელი ნებისმიერი თანამებობის პირისთვის, მით უფრო, უმწიკვლო, პატიოსანი ადამიანისთვის და საიდან ჩასცემენ ხანჯალს, თვითონაც ვერ მიხვდება. 
რაც შეეხება საქმის გამოძიების სავარაუდო შედეგებს, ექსპერტის მოსაზრებით, ყველაზე ადვილად დასატუქსი პირი იქნება გასაჯაროებული და დასჯილი და ამით ყველაფერი დამთავრდება. „ფაქტია, რომ ამის შემძლე არის მხოლოდ მმართველი პარტიის თავმჯდომარე, სხვები წლების განმავლობაში საერთოდ დეგრადირდნენ საკუთარი აზრების გასაჯაროებისა და რაიმე ისეთი ქმედებისგან, რაც ნაკლებად მისაღები იქნებოდა მათი მამა-მარჩენალისთვის.“ - დასძენს რესპონდენტი. 

უპრეცედენტო პოლიტიკური პროცესი და "ევროპული საქართველო" ბეწვის ხიდზე (რეზონანსი)

ავტ. რუსა მაჩაიძე

სტატიაში საუბარია პარლამენტში შექმნილ დროებით საგამოძიებო კომისიაზე, რომელმაც ხორავას ქუჩაზე მომხდარი მკვლელობის საქმის გარშემო უნდა იმუშაოს. გამოცემის ცნობით, ამ კომისიის მიმართ სკეპტიკურად არის განწყობილი ანალიტიკოსების ნაწილი.
გია ხუხაშვილი ამბობს, რომ უმჯობესი იქნებოდა, გამოძიება პროფესიონალებს ჩაეტარებინათ და "არ გამხდარიყო პოლიტიკური გამოძიების საგანი". მისი თქმით, ამისთვის სრულიად საკმარისი იქნებოდა, გამოძიება შსს-ს ჩაეტარებინა და არა - საპარლამენტო კომისიას, რადგან "მინისტრს არ აქვს ვალდებულებები სისტემის მიმართ" და ახლა შიშობს, რომ ეს კომისია პოლიტიკური მიზნებისთვის იქნება გამოყენებული.

კომისიის შექმნას სწორ გადაწყვეტილებად მიიჩნევს პოლიტოლოგი გია ნოდია, თუმცა, აქვე აცხადებს, რომ „ევროპულ საქართველოს“ ბეწვის ხიდზე მოუწევს გავლა, რადგან თუ კომისიამ სერიოზული ვერაფერი გამოავლინა, პარტია  დიდი დარტყმის ქვეშ აღმოჩნდება. 
მისი თქმით, აქ მნიშვნელოვანია სისტემური ხარვეზების გამოვლენა, რაც ამ კომისიის მიზანი უნდა იყოს და თუ საზოგადოებაში არსებული ეჭვი, რომ საქმე შეგნებულად გაყალბდა და ხელისუფლებამ დამნაშავეებს ხელი დააფარა, ნაწილობრივ მაინც დადასტურდა, ეს ხელისუფლებისთვის ძალიან სერიოზული პოლიტიკური პრობლემა უნდა გახდეს. 
პარლამენტის ყოფილი თავმჯდომარე დავით უსუფაშვილი ფიქრობს, რომ საპარლამენტო კომისიის შექმნა არის სწორი. „დღეს ეს არის ყველაზე კარგი ბერკეტი იმისთვის, რომ ეს კონკრეტული დანაშაულიც იქნას გამოძიებული, თუ ვისი ბრალია, საქმე აქამდე რომ მივიდა და სისტემურ პრობლემებსაც გამოკვეთს. ამიტომ, ამ კომისიის მუშაობას ჩვენი მხარდაჭერა ექნება, რათა მან ბევრ რამეს ნათელი მოჰფინოს.“ - აცხადებს „შენების მოძრაობის“ ლიდერი. 

იურისტი ლევან ალაფიშვილის მოსაზრებით კი, კომისიის ვალი სისტემური პრობლემის გამოვლენაა და ხელისუფლებას ამის ნება რომ ჰქონოდა, საკითხი დღის წესრიგში არც დადგებოდა. ის დარწმუნებულია, რომ ვერც საგამოძიებო უწყებები გამოავლენენ სისტემურ პრობლემებს, ამიტომ, კომისიამ უნდა შეძლოს ამ მისიის შესრულება. 

2019 წლიდან მევახშეებს მარყუჟს მოუჭერენ / ან რეგისტრაცია და მინიმალური პროცენტი, ან იატაკქვეშეთი და კანონის წინააღმდეგ წასვლა (რეზონანსი)
ავტ. ნათია ლომიძე

სტატიის მიხედვით, 2019 წლიდან მევახშეების რეგულაცია დაიწყება და ეროვნული ბანკი მათაც შეზღუდავს. თუ დღემდე კერძო პირები კონკრეტულ თანხას თვეში, საშუალოდ, 10%-ად გასცემდნენ, მომდევნო წლიდან სესხის პროცენტი გაუნახევრდებათ. ახალ რეგულაციაზე ფინანსთა სამინისტრო და ეროვნული ბანკი მუშაობს. სპეციალისტებს იმედი აქვთ, რომ მათი ინიციატივა შედეგს გამოიღებს და რეგულაცია მხოლოდ ფურცელზე დაწერილ კანონად არ დარჩება.
ეროვნული ბანკის ინიციატივას ემხრობა ახალგაზრდა ფინანსისტთა და ბიზნესმენთა ასოციაციის ანალიტიკოსი ანდრია გვიდიანი. მისი თქმით, როგორც სებ-ს, ასევე ფინანსთა სამინისტროს შეეძლო მსგავსი ინიციატივით ადრე გამოსულიყვნენ, თუმცა იმედს იტოვებს, რომ დღეს მათ მიერ გადადგმული ნაბიჯი შედეგს გამოიღებს.
"საზოგადოება და ბანკების" ხელმძღვანელი გიორგი კეპულაძე იმედოვნებს, რომ სებ-ისა და ფინანსთა სამინისტროს მიერ დაწყებული ცვლილება შედეგს გამოიღებს და ახალი რეგულაცია მხოლოდ ფურცელზე მიღებულ კანონად არ დარჩება.
სტატიის ავტორი დასძენს, რომ თუკი მევახშეები რეგისტრაციას თავს აარიდებენ და იატაკქვეშეთში დარჩებიან, მაშინ მათ კანონის წინააღმდეგ მოუწევთ წასვლა.

16 ივნისიდან აფხაზეთში შეიძლება, არეულობა დაიწყოს (რეზონანსი)

ავტ. ეკატერინე ბასილაია

გამოცემის ცნობით, აფხაზეთის დე ფაქტო რესპუბლიკაში ე.წ. პრეზიდენტის გადადგომას უკვე მერამდენედ ითხოვენ. ამჯერად, ოპოზიციური პარტია "ამცახარა" რაულ ხაჯიმბას გადადგომისათვის 10-დღიან ვადას აძლევს და შემდეგ ფართომასშტაბიანი საპროტესტო გამოსვლებით იმუქრება.
კონფლიქტოლოგი ირაკლი ცქიტიშვილი ამბობს, რომ აფხაზეთში ხაჯიმბას გადადგომას ითხოვენ ლამის მისი არჩევის პირველივე დღიდან და ყოველ წელს ხდება ხალხის ქუჩაში გამოსვლა და მისი გადაყენების მოთხოვნა. მისივე თქმით, ხაჯიმბას იმიჯს სირიის მიერ აფხაზეთის "დამოუკიდებლობის" აღიარებამაც ვერ უშველა.
„აფხაზეთში პოლიტიკა გარკვეულწილად იცვლება. როგორ შეიცვლება სიტუაცია, როგორი კანდიდატურები იქნება და ვისზე დადებს ფსონს კრემლი, ეს საინტერესოა, თუმცა საქართველოსთვის იქ არაფერი იცვლება", - ამბობს ცქიტიშვილი. 

ახალი თაობა
გიორგი ვაშაძე: „ზაზა სარალიძეს ჩვენ ვურჩიეთ, რომ კვირიკაშვილს შეხვედროდა“ / მოთხოვნებს ჩვენ არ ვაყენებთ. მოთხოვნებს აყენებენშვილმოკლული მამები (ახალი თაობა)

ავტ. ნონა ცაბაძე

ინტერვიუ გიორგი ვაშაძესთან. 

„ახალი საქართველოს“ ლიდერი გიორგი ვაშაძე არ იზიარებს ეჭვებს, რომ ხორავას ქუჩის ტრაგედიასთან დაკავშირებით გამართული საპროტესტო აქციების შინაარსი შეიცვალა და მან პოლიტიკური კონტექსტები შეიძინა. მისივე თქმით, ყველაფრის „ნაციონალური მოძრაობისთვის“ დაბრალება არ არის სწორი. ვაშაძე ამბობს, რომ სწორედ პოლიტიკოსების დამსახურებაა, რომ საზოგადოებამ ხმამაღლა დაიწყო ამ თემებზე საუბარი, სამოქალაქო სექტორმა კი სარალიძის საქმეს წაუყრუა. 
ვაშაძე იხსენებს, რომ მას ჰქონდა 10 წუთიანი საუბარი ზაზა სარალიძესთან, რა დროსაც ურჩია პრემიერ-მინისტრთან შეხვედრა და ეს შედგა მათივე დაჟინებული თხოვნით. რესპონდენტი ამბობს, რომ შეხვედრას არაფერი შეუცვლია და შვილმოკლული მამები კვლავ უიმედოდ არიან განწყობილი სახელმწიფოს მიმართ. 
პოლიტიკოსი დასძენს, რომ ხელისუფლება უკიდურეს ზღვარამდეა მისული და თუკი რაცონალური აზროვნების უნარი შერჩათ, იუსტიციის მინისტრი თეა წულუკიანი თანამდებობიდან უნდა გადააყენონ. 

მიმდინარეობს თუ არა „ევროპული საქართველოსთვის“ ხელისუფლების გადაბარება (ახალი თაობა)

ავტ. შორენა მარსაგიშვილი

სტატიაში საუბარია ხორავას ქუჩის ტრაგედიის საქმეზე შექმნილ დროებით საგამოძიებო კომისიაზე, რომელიც პარლამენტში შეიქმნა. მმართველი გუნდი დარწმუნებულია, რომ კომისია მივა ჭეშმარიტებამდე, თუმცა, ხორავას ქუჩაზე მოკლული ახალგაზრდის მამა ზაზა სარალიძე აცხადებს, რომ საქმის ყველა მტკიცებულება განადგურებულია. 

სტატიის ავტორი წერს, რომ ბოლო პერიოდში „ქართული ოცნება“ და „ევროპული საქართველო“ საეჭვოდ დაუკავშირდნენ ერთმანეთს. დროებითი საგამოძიებო კომისიის გარშემო მათი ურთიერთშეთანხმება კი უფრო მჭიდრო გახდა. 
ხელისუფლების „ევროპული საქართველოსთვის“ გადაბარების ეჭვი გაუჩნდა დეპუტატ დავით ჭიჭინაძესაც და ამის შესახებ ვარაუდი ღიად გამოთქვა. 
კომისიის მუშაობას გაემიჯნა „ნაციონალური მოძრაობა“. რომან გოცირიძის შეფასებით, მას შედეგი არ ექნება. მისივე თქმით, ხელისუფლება ვერ აცნობიერებს ქვეყანაში არსებული მდგომარეობის სიმძიმეს. 
დროებითი საგამოძიებო კომისია მუშაობას დღეს, ტექნიკური საკითხების გარკვევით დაიწყებს. 

სალომე ზურაბიშვილი: „ირაკლი შოთაძე უნდა მოეხსნათ, სანამ გადადგებოდა“ (ახალი თაობა)

ავტ. ნათია ხურცილავა

ინტერვიუ სალომე ზურაბიშვილთან.

პარლამენტის დამოუკიდებელი დეპუტატი სალომე ზურაბიშვილი ხორავას ქუჩაზე მომხდარი მკვლელობის საქმის გარეშემო საუბრისას აღნიშნავს, რომ პროკურატურა დღემდე არ გაწმენდილა საბჭოთა პერიოდის და „ნაციონალური მოძრაობის“ მმართველობის ნარჩენებისგან. ის მიიჩნევს, რომ როცა უწყებას დაკარგული აქვს ხალხის ნდობა, გენერალური პროკურორი საკუთარი ნებით გადადგომამდე უნდა გადაეყენებინა მთავრობას. დეპუტატი ამბობს, რომ ქვეყანას ჭირდება ახალი პროკურატურა, რომელიც არ იქნება ხელისუფლების აქილევსის ქუსლი. 
ზურაბიშვილის განმარტებით, ქვეყანაში დესტაბილიზაციის მოწყობა სურს „ნაციონალურ მოძრაობას“, თუმცა, ამ მცდელობით მათ ბევრად მეტი დაკარგეს, ვიდრე მოიგეს, რადგან საზოგადოებას გაცნობიერებული აქვს, რას მოუტანს ქვეყანას კიდევ ერთი რევოლუცია.
დეპუტატი მზად არის, ჩაერთოს პარლამენტში შექმნილი დროებითი საგამოძიებო კომისიის მუშაობაში და საზოგადოებამდე მაქსიმალურად მეტი ინფორმაცია მიიტანოს კომისიის მუშაობასთან დაკავშირებით, რაც სიტუაციის დამშვიდებას შეუწყობს ხელს. 

ვინ აწვდიდა ზვიად კუპრავას მირზა სუბელიანზე სკანდალურ ინფორმაციებს / „არ ვიცი, არიან თუ არა ისინი „ქართული ოცნების“ წევრები, მაგრამ ვიცი, რომ წვდომა აქვთ ბევრ რამეზე“ (ახალი თაობა)

ავტ. შორენა მარსაგიშვილი

სტატიაში საუბარია „სამართალდამცველთა რეფორმირების ცენტრის“ ხელმძღვანელის, ზვიად კუპრავას ვიზიტზე უკრაინაში როგორც მან სამშობლოში დაბრუნების შემდეგ განმარტა, შეხვდა ხელისუფლების მაღალჩინოსნების მეგობრებს, მათ შორის მირზა სუბელიანის და სოზარ სუბარის ახლობლებს. ის არ აკონკრეტებს, თუ რა ინფორმაცია მიიღო დამატებით ხორავას ქუჩაზე მოზარდების მკვლელობასთან დაკავშირებით, თუმცა, აღნიშნავს, რომ მათ ბევრ მნიშვნელოვან ინფორმაციაზე მიუწვდებათ ხელი. 
„არ ვიცი, არიან თუ არა ისინი პარტიული წევრები, მაგრამ ვიცი, რომ წვდომა აქვთ ბევრ რამეზე. მათ შორის ყოფილი მაღალჩინოსნებიც არიან“ - დასძინა კუპრავამ. 

